
Vyasaproktam Shiva Stotram

వ్యాసప్రోక్తం   శివస్తోత్రమ్

రుద్రాయ  శితికణ్ఠాయ  కనిష్ఠాయ  సువర్చసే ॥౨౦॥
కపర్దినే  కరాలాయ హర్యక్ష్ణే వరదాయ చ ।
యామ్యాయావ్యక్తకేశాయ సద్వృత్తే శఙ్కరాయ చ ॥౨౧॥
కామ్యాయ హరినేత్రాయ  స్థాణవే  పురుషాయ చ ।
హరికేశాయ ముణ్డాయ  కృశాయోత్తరణాయ చ ॥౨౨॥
భాస్కరాయ సుతీర్థాయ  దేవదేవాయ రంహసే ।
బహురూపాయ శర్వాయ ప్రియాయ  ప్రియవాససే  ॥౨౩॥
ఉష్ణీషిణే  సువక్త్రాయ  సహస్రాక్షాయ  మీఢుషే ।
గిరిశాయ ప్రశాన్తాయ  పతయే చీరవాససే ॥౨౪॥
హిరణ్యబాహవే చైవ  ఉగ్రాయ  పతయే దిశామ్ ।
పర్జన్యపతయే  చైవ  భూతానాం పతయే నమః ॥౨౫॥
వృక్షాణాం పతయే చైవ  అపాం చ పతయే తథా ।
వృక్షైరావృతకాయాయ సేనాన్యే మధ్యమాయ చ ॥౨౬॥
స్రువహస్తాయ  దేవాయ ధన్వినే భార్గవాయ  చ ।
బహురూపాయ విశ్వస్య పతయే చీరవాససే ॥౨౭॥
సహస్రశిరసే  చైవ  సహస్రనయనాయ  చ ।
సహస్రబాహవే  చైవ  సహస్రచరణాయ  చ ॥౨౮॥
శరణం ప్రాప్య  కౌన్తేయ వరదం భువనేశ్వరమ్ ।
ఉమాపతిం విరూపాక్షం దక్షయజ్ఞనిబర్హణమ్   ।
ప్రజానాం  పతిమవ్యగ్రం  భూతానాం పతిమవ్యయమ్ ॥౨౯॥
కపర్దినం  వృషావర్తం వృషనాభం వృషధ్వజమ్ ।
వృషదర్పం వృషపతిం వృషశ‍ృఙ్గం  వృషర్షభమ్  ॥ ౩౦॥

వృషాఙ్కం వృషభోదారం వృషభం వృషభేక్షణమ్ ।
వృషాయుధం వృషశరం వృషభూతం మహేశ్వరమ్ ॥ ౩౧॥
మహోదరం మహాకాయం ద్వీపిచర్మనివాసినమ్ ।
లోకేశం వరదం ముణ్డం  బ్రహ్మణ్యం  బ్రాహ్మణప్రియమ్   ॥ ౩౨॥
త్రిశూలపాణిం  వరదం ఖడ్గచర్మధరం  ప్రభుమ్  ।
పినాకినం ఖణ్డపరశుం  లోకానాం పతిమీశ్వరమ్ ।
ప్రపద్యే  శరణం దేవం శరణ్యం చీరవాససమ్ ॥ ౩౩॥
నమస్తస్మై  సురేశాయ యస్య వైశ్రవణః   సఖా ।
సువాససే నమో నిత్యం సువ్రతాయ  సుధన్వినే ॥ ౩౪॥
స్రువహస్తాయ  దేవాయ సుఖధన్వాయ ధన్వినే ।
ధన్వన్తరాయ ధనుషే ధన్వాచార్యాయ ధన్వినే ॥ ౩౫॥
ఉగ్రాయుధాయ  దేవాయ నమః సురవరాయ చ ।
నమోఽస్తు బహురూపాయ నమశ్చ బహుధన్వినే ॥ ౩౬॥
నమోఽస్తు స్థాణవే  నిత్యం సువ్రతాయ  సుధన్వినే ।
నమోఽస్తు త్రిపురఘ్నాయ  భగఘ్నాయ చ వై నమః ॥ ౩౭॥
వనస్పతీనాం పతయే నరాణాం పతయే నమః ।
అపాం చ పతయే నిత్యం యజ్ఞానాం  పతయే నమః ॥ ౩౮॥
పూష్ణో దన్తవినాశాయ త్ర్యక్షాయ  వరదాయ చ ।
నీలకణ్ఠాయ  పిఙ్గాయ  స్వర్ణకేశాయ  వై నమః ॥ ౩౯॥
ఇతి మహాభారతే ద్రోణపర్వణి  ౧౭౩ అధ్యాయాన్తర్గతం
అర్జునాయ  వ్యాసప్రోక్తం   శివస్తోత్రం  సమ్పూర్ణమ్  ।
మహాభారత ।ద్రోణపర్వ  । అధ్యాయ ౧౭౩/౨౦-౩౯॥

